
Kapilaprachandadiprokta Shivarchanamahima

కపిలప్రచణ్డాదిప్రోక్తా    శివార్చనమహిమా

కపిలః -
(ఇన్దిరే )శరణంయాహి శఙ్కరం లోకశఙ్కరమ్ ।
స సర్వమఙ్గలాకాన్తో  మఙ్గలాని  ప్రయచ్ఛతి  ॥ ౪౨॥
స సర్వమఙ్గలాకారః  సర్వమఙ్గలదాయకః  ।
మఙ్గలానాం  స జనకోఽప్యమఙ్గలహరో  హరః ॥ ౪౩॥
అమఙ్గలహరే  సతి త్రిపురకాననధ్వంసకే
ప్రచణ్డతరపావకే   మదనమర్దకే  సంస్మృతే ।
అమఙ్గలసరిద్వరప్రలయ   ఏవ తావద్భవేత్
సముద్రతనయే  సదా శుభనదీసమూహోదయే ॥ ౪౪॥
న కోఽపి జానాతి శివప్రభావమతో  న తస్య స్మరణే ప్రవృత్తః   ।
అతో వినాశో భవతీతి మన్యే సదా మహాదేవపరాఙ్ముఖానామ్ ॥ ౪౫॥
కేనాపి దృష్టం  న మహేశరూపం శుభప్రవాహాత్మకమప్రమేయమ్   ।
స్మృతే శివే చేతసి మఙ్గలాని  పదే పదే శోభనదాని నిత్యమ్ ॥ ౪౬॥
ప్రచణ్డః   -
కైలాసవాసీ  భగవానేకస్తిష్ఠతి  శఙ్కరః ।
తత్పూజకానామస్మాకం భయం సమ్భావితం చ న ॥ ౭౧॥
పూజయస్వ మహాదేవం లిఙ్గరూపిణమవ్యయమ్  ।
అపారైరుపచారైస్తం    భయం సన్త్యజ సన్త్యజ ॥ ౭౨॥
యదామోహేన నాస్మాకం శివే భక్తిర్భవిష్యతి ।
తదా భయం భవత్యేవ దుఃఖధారా పదే పదే ॥ ౭౩॥
యేన స్మృతో మహాదేవః సంసారాత్ స విముచ్యతే ।
భయానాం తత్ర కా వార్తా భయలేశోఽపి వా కథమ్ ॥ ౭౪॥
క్రూరః  -

మృత్యుఞ్జయాభ్యర్చనేన  జయః ఖలు పదే పదే ।
అతో జయార్థం  యత్నేన యజేన్మృత్యుఞ్జయం  ప్రభుమ్  ॥ ౧౨౫॥
లక్ష్మీః -
పునః పునరిదం జ్ఞాతం  శఙ్కరారాధనం వినా ।
సుఖం నేతి విశేషేణ జ్ఞాతమత్ర  న సంశయః ॥ ౧౩౯॥
సర్వజ్ఞేన  జ్ఞాయతే  ధర్మతత్వం యోగాభ్యాసాత్ శఙ్కరారాధనేన ।
ఏతత్సర్వం నిశ్చయేనాశు తావత్ వక్తవ్యం మే యేన దుఃఖాపహారః ॥ ౧౪౨॥
న జానే న జానే న జానే న జానే శివాన్యం న జానే న జానే న జానే ।
శివారాధనేనైవ  సౌఖ్యప్రవృద్ధిః   శివారాధనేనైవ  సమ్పత్ప్రవృద్ధిః  ॥ ౩౨౩॥
సురాః
యత్సామర్థ్యమపారవేదనికరైర్న   జ్ఞాయతే  సర్వథా
యత్పాదామ్బుజపూజయా జడమతిర్వాగీశ్వరీవల్లభః  ।
స్యాల్లక్ష్మీరమణః  శచీపతిరపి స్వాదిన్దురగ్నిస్తథా
భానుశ్చేతి తమీశ్వరం గిరిసుతాకాన్తం భజే సన్తతమ్ ॥ ౩౮౨॥
యం భక్తామరభూరుహం సురకులారాధ్యం చ సిద్ధార్చితం
గన్ధర్వాదిసమర్థితం   చ పరమం ప్రాహుస్తమేకం  శివమ్ ।
ధ్యాత్వా చిత్తమనన్తపాతకకులాపారాటవీకోటరా-

పారాగ్నిం సుఖరూపమేత్య సతతం తచ్చిన్తనాభ్యుద్ధృతమ్  ॥ ౩౮౩॥
తం వన్దే ముహురాదరేణ గిరిజావక్షోజకాశ్మీరజాపార-
శ్రీరసరఞ్జితం   ప్రవిలసత్కస్తూరికాచిత్రితమ్   ।
తత్పాటీరరసాభిరూషితమపి వ్యాప్తం దుకూలోత్తమైః
హారాపారవిరాజమానవపుషం జోషం ప్రదోషేష్వపి  ॥ ౩౮౪॥
యలిఙ్గాదభవత్  సమస్తమసకృద్భూమణ్డలం  కుణ్డలీ
యత్కర్ణోత్తమకుణ్డలం    మణిగణశ్రీమణ్డలాలఙ్కృతమ్   ।
తం హారోత్తమమానసామ్బుజవసం శ్రీకర్ణికాశ్రితం  
శ్రీకాన్తార్చితపాదుకం  భజ మనః శైలాత్మజాకాముకమ్  ॥ ౩౮౫॥
॥ ఇతి శివరహస్యాన్తర్గతే  కపిలప్రచణ్డాదిప్రోక్తా    శివార్చనమహిమా సమ్పూర్ణా ॥
- ॥ శ్రీశివరహస్యమ్  । హరాఖ్యః తృతీయాంశః । ఉత్తరార్ధమ్  । అధ్యాయః ౪౦।
వావృత్తశ్లోకాః  ॥

